
ABSTRAK 

Perancangan kawasan pusat persinggahan lebuhraya adalah merupakan satu fenomena baru di 

Malaysia. Perlaksanaannya dan tahap keberkesanan penyediaannya adalah menjadi 

tanggungjawab pihak Projek Lebuhraya Utara-Selatan di dalam memberikan perkhidmatan 

yang seoptimum mungkin kepada pengguna lebuhraya. 

Berdasarkan kepada perancangan yang dijalankan oleh Pihak Projek Lebuhraya Utara-Selatan 

pembangunannya adalah untuk mengelompokkan dan mengintegrasikan sosiobudaya sesuatu 

tempat. Fenomena yang berlaku sekarang dimana terdapatnya aktiviti-aktiviti penjaja haram 

disepanjang lebuhraya yang mengancam keselamatan pengguna lebuhraya serta mencacatkan 

permandangan lebuhraya itu sendiri. 

Seperti yang diketahui, aktiviti yang dirancangkan di pusat persinggahan lebuhraya adalah 

untuk memberikan perkhidmatan kemudahan kepada pengguna dari aspek fisiologi dan 

saikologi pengguna semasa membuat perjalanan. Konsep perancangannya adalah untuk 

mewujudkan sebuah kawasan rehat disamping mewujudkan sebuah kawasan rekreasi baru. 

Walaupun begitu, tahap keberkesanan penyediaannya masih lagi diragui, adakah kemudahan 

yang dirancangkan ini benar-benar mencapai tahap keberkesanan penggunaannya melalui 

aspek saikologi, sosiologi dan fisiologi pengguna lebuhraya. 

BAB1 

PENDAHULUAN 

1.0 Pengenalan 

Projek lebuhraya utara-selatan sering mendapat perhatian ramai dewasa ini. Melalui 

media massa telah dipaparkan berbagai perspektif mengenai projek ini; samada dari 

segi kelebihannya ataupun yang menonjolkan masalah dan kontroversi yang dikaitkan 

dengan pembinaannya. 

Dari segi kelebihannya, projek lebuhraya utara-selatan akan mengurangkan masa dan 

jarak perjalanan serta mengutamakan keselesaan pengguna. la juga akan 

meningkatkan kadar kebolehsampaian kawasan-kawasan pedalaman ke bandar-

bandar besar. Walaubagaimanapun penggunaan lebuhraya oleh penduduk tempatan 

adalah terhad, memandangkan projek lebuhraya ini menggunakan sistem lebuhraya 

tertutup (yang menghadkan akses). Tambahan pula liputan media massa sering 

menonjolkan aspek negatif pembinaan lebuhraya, seperti masalah alam sekitar dan 

penghapusan kawasan pertanian. 

